
ABSTRAK 

Kajian ini dijalankan untuk merekabentuk dan membangunkan koswer untuk 

pelajar pemulihan khas. Koswer ini dikenali sebagai koswer Mationary. Sampel 

kajian terdiri daripada guru pemulihan khas, guru tadika dan juga guru 

prasekolah. Hasil rekabentuk koswer Mationary ini diuji kepada guru-guru 

pemulihan khas, guru tadika dan juga guru prasekolah di beberapa buah sekolah 

yang terpilih. Hasil kajian menunjukkan koswer ini dapat membantu guru untuk 

dijadikan sebagai Bahan Bantu Mengajar (BBM) dalam Pengajaran dan 

Pembelajaran (PdP). Guru-guru yang terpilih untuk menggunakan koswer 

Mationary ini, memberikan maklumbalas positif. Kajian yang dijalankan ini akan 

memberi banyak manfaat kepada sistem pendidikan negara terutamanya kepada 

guru, pelajar dan ibu bapa. Mationary merupakan salah satu BBM guru pemulihan 

khas untuk membantu murid menguasai pengiraan. Sekurang-kurangnya guru 

tidak  perlu menghabiskan masa yang panjang untuk menyiapkan bahan 

pengajaran yang sebegini. Guru boleh menumpukan masa kepada perancangan 

untuk menggunakan Mationary di samping mengenalpasti kaedah yang 

bersesuaian untuk menyampaikan pelajaran yang diajar. Melalui penggunaan 

Mationary, murid dapat mengenal pranombor dan dapat mengaplikasikan dalam 

kehidupan harian. Mationary sesuai untuk murid pemulihan khas dari Tahun 1 

hingga Tahun 6  dan prasekolah dalam membantu menguasai kemahiran mengira 

mereka. Ibu bapa dapat memantau perkembangan anak-anak dengan bantuan 

koswer Mationary melalui latihan-latihan yang ada dalam koswer ini. 

 ABSTRACT 

This research has been done to design and develop courseware for remedial 

students. This courseware knowned as Mationary. The sample for this research is 

remedial teachers, kindergarten teachers and preschool teachers. The design of 

this Mationary courseware has been tested to remedial teachers, kindergarten 

teachers and preschool teachers in several selected school. Research result shown 

that this courseware helps teachers in teaching and learning (PdP) used as 

technology aid material (BBM). Teachers who has used this Mationary 

courseware give a positive feedback. This research will be benefit to our 

education system especially teachers, students and parents. Mationary one of 

BBM  for remedial teachers to help student to master counting. At least teachers 

do not need spend a lot of time to preparing this kind of learning material. 

Teachers can focus on planning by using this Mationary and identifying relevant 

method to delivered learning. By using Mationary, student can recognize 

prenumbers and applied it in during life. Mationary is good for remedial student 

from standard 1 till 6 and preschool to help them to master counting skill. Parent 

can observe children’s progress with Mationary by practicing exercise in this 

courseware. 

BAB 1 

 

 

 

 

PENDAHULUAN 

 

 

Bab ini membincangkan isu berkaitan dengan kajian yang dijalankan. Ia 

merangkumi beberapa item penting iaitu latar belakang kajian, pernyataan 

masalah, objektif, kepentingan kajian, batasan dan definisi operasi. Struktur 

organisasi Laporan Penyelidikan disenaraikan di akhir bab ini. 

 

1.1 Pengenalan 

 

Perlaksanaan Kurikulum Standard Sekolah Rendah (KSSR) yang baru, dalam 

sistem pendidikan negara merupakan usaha murni kerajaan untuk mengurangkan 

kadar pelajar yang tidak dapat menguasai 3M (membaca, menulis dan mengira). 

Program pemulihan khas yang diperkenalkan di sekolah memerlukan pengisian 



 

 
 

yang baru dari segi penyampaian guru dan Bahan Bantu Mengajar (BBM) 

guru.Menurut Rosenberg, (2001) (dalam Mohd Hasril Amiruddin) menyatakan 

bahawa dengan mempelbagaikan bahanpengajaran, modul-modul pengajaran 

kendiri secara CD-ROM, perisian interaktif, bahan multimedia yang mempunyai 

unsure-unsur simulasi dan animasi perlu dihasilkan. Ledakan teknologi maklumat 

juga memberi impak kepada bidang pendidikan.Kehadiran pelbagai media dan 

teknologi menjadikan proses Pengajaran dan Pembelajaran (PdP) menjadi lebih 

berkesan. Perkembangan teknologi maklumat dan komunikasi masa kini 

mendorong kepada perkembangan kaedah pengajaran dan pembelajaran. 

Komputer merupakan alat bantuan pengajaran yang berkesan. Penggunaan 

komputer merupakan medium utama dalam kemudahan pencarian maklumat. 

Kini, penggunaan komputer dalam bilik darjah bukan lagi menjadi sesuatu yang 

asing dalam kalangan guru dan pelajar. Dari segi aspek PdP, setiap matapelajaran 

yang diajar di sekolah boleh menggunakan aplikasi komputer. Menurut Dhaif 

(dalam Tuzcuoglu, 2001), komputer kini bukan sahaja sudahmenjadi elemen 

tambahan yang penting di dalam bilik darjah tetapi juga telah semakin dihargai 

dan disukai oleh para pelajar. 

Muhamad Hasan bin Abdul Rahman dan Yeong Weng Fatt (2001) 

menyatakan bahawa penggunaan komputer dapat memperkaya proses pengajaran 

dan pembelajaran. Bekas Ketua Pengarah Pelajaran, Tan Sri Abdul Rafie Mahat 

dilaporkan berkata, guru-guru pada masa kini tidak lagi boleh mengambil 

pendekatan lama iaitu belajar bersama teknologi maklumat dan komunikasi 

seperti dahulu tetapi perlumengubahnya kepada belajar melalui teknologi 

maklumat dan komunikasi. Beliau menegaskan bahawa penggunaan komputer 

bukanlah satu fenomena baru dalam sistem pendidikan negara kerana telah mula 

digunakan sejak penghujung tahun 80-an lagi. Rasidi Azizan (dalam Muhamad 

Hasan bin Abdul Rahman dan Yeong Weng Fatt,2001) menyatakan bahawa 

terdapat tujuh teknik pengajaran yang dapat dilaksanakan secara langsung melalui 

komputer. Teknik-teknik tersebut ialah tutorial, latih tubi, demonstrasi, simulasi, 

penyelesaian masalah, ujian, dan permainan berunsurkan pendidikan. Dalam Akta 

Pendidikan 1996 melalui Peraturan-peraturan pendidikan (Pendidikan Khas) 

1997, Jilid 41, No. 26, Tambahan No. 94, Perundangan (A) yang berkuatkuasa 

pada 1 Januari 1998 di bahagian II menyatakan “ Dalam melaksanakankurikulum 

pendidikan, guru-guru boleh mengubahsuai kaedah atau teknik pengajaran dan 

pembelajaran, masa bagi aktiviti, mata pelajaran dan bahan bantu mengajar bagi 

mencapai tujuan dalam Pendidikan Khas” (Sabilah Wahab, 2006 (dalam Mohd 

Hasril Amiruddin, 2009). Menurut Tuzcuoglu (2001), cara bagaimana guru 

melihat penggunaan komputer di dalam bilik darjah merupakan isu yang penting 

sebagai pendekatan positif yang akan membantu mereka untuk menjadi lebih 

efektif. Peranan guru dalam proses pengajaran dan pembelajaran bukan sahaja 

sebagai tenaga pengajar semata-mata tetapi juga sebagai pembimbing, penyalur 

sumber, dan ada ketikanya sebagai juruteknik komputer. Pengkaji mengambil 

inisiatif mengenai penggunaan komputer dalam PdP untuk diterapkan dalam PdP 

pelajar pemulihan khas. 

Setiap pelajar mempunyai tahap motivasi, sikap terhadap pengajaran dan 

pembelajaran, respon yang berbeza kepada persekitaran bilik darjah dan PdP. 



 

 
 

Mereka belajar dalam berbagai cara dan pemahaman sama ada dengan melihat 

dan mendengar, merefleksi dan melakukan, berfikir secara logik dan intuitif, 

menghafal, mengingat dan menggambarkan. Walaubagaimanapun, kemungkinan 

wujudnya pelajar yang berhadapan dengan konflik belajar apabila tidak memiliki 

gaya pembelajaran yang sesuai. Masalah berlaku apabila gaya pembelajaran 

pelajar tidak dapat disesuaikan dengan aktiviti dan gaya pengajaran guru. 

Akibatnya pelajar menjadi bosan dan tidak menumpukan perhatian menyebabkan 

mereka gagal mendapat markah tinggi dalam peperiksaan, kurang berminat pada 

subjek tertentu dan seterusnya berputus asa.(Baharin Abu, 2000; Felder & 

Silverman, 1988; Godleski, 1984; Oxford et al., 1991; Smith & Renzulli, 1984). 

Program Pemulihan Khas telah dilaksanakan oleh Kementerian Pelajaran 

Malaysia (KPM) sejak tahun 1960-an bagi membantu pelajar-pelajar sekolah 

rendah yang menghadapi masalah dalam menguasai 3M. Pendidikan Pemulihan 

Khas yang diperkenalkan oleh KPM ini sebagai satu langkah dalam membantu 

pelajar-pelajar menguasai kemahiran asas dalam pembentukan pendidikan 

mereka. Menurut Kamarudin Hj. Hussin, 1988 (dalam Sumiyati Abdul Halim 

Jikem, 2009) secara umumnya, pelajar-pelajar pemulihan bukanlah yang 

mempunyai kecacatan akal atau terencat akal, tetapi mereka adalah pelajar-pelajar 

yang sering memperlihatkan taraf pencapaian yang tidak memuaskan dalam 

pelajaran mereka berbanding dengan taraf pencapaian purata rakan-rakan sebaya 

mereka. 

Masalah pembelajaran merupakan faktor penting di negara-negara 

membangun seperti Malaysia sebab ianya mempunyai kaitan dengan usaha ke 

arah “universalization of primary education”. Pendidikan universal pada tahap 

rendah merupakan salah satu daripada komponen utama program “Pendidikan 

Untuk Semua” dan “Pendidikan Sepanjang Hayat “serta merupakan strategi untuk 

mewujudkan pendemokrasian pendidikan. Keutamaan harus diberi kepada ketiga-

tiga aspek pendidikan sejagat iaitu “Universal Access “kepada pendidikan 

rendah, kadar menamatkan persekolahan yang tinggi dan pencapaian maksimum. 

(Special Education Deparment, 1999 MEM) (dalam Abdul Rahim Hamdan et.al). 

Pada tahun 1983, Sistem Pendidikan Malaysia telah memperkenalkan Kurikulum 

Baru Sekolah Rendah (KBSR). Kurikulum baru ini menekankan aktiviti 

pengayaan dan pemulihan dalam kelas ke arah menyelesaikan masalah 3M. 

Konsep pendidikan pemulihan dalam Buku Panduan AM KBSR tahun 1982 yang 

dikeluarkan oleh Pusat Perkembangan Kurikulum (PPK), Kementerian Pelajaran 

Malaysia menerangkan bahawa; 

“Pemulihan dalam KBSR ialah proses pengajaran dan pembelajaran yang 

khusus untuk pelajar-pelajar yang menghadapi masalah atau kesukaran belajar 

dalam menguasai satu-satu kemahiran asas membaca, menulis dan mengira”. 

 

1.2 Latar Belakang Kajian 

 

Malaysia berhasrat menjadi sebuah negara maju menjelang tahun 2020 mengikut 

perancangan tersendiri. Kemajuan yang hendak dicapai itu dijangka meliputi 

kesemua aspek kehidupan secara seimbang selaras dengan Falsafah Pendidikan 



 

 
 

Kebangsaan (Kulanz Salleh, 2008). Dalam Bidang Keberhasilan Utama Negara 

(NKRA), kerajaan telah menjadikan pendidikan sebagai salah satu teras utama 

selaras dengan matlamat untuk menjadikan Malaysia sebagai sebuah negara maju. 

Ia merupakan salah satu usaha murni kerajaan ke arah menambahbaik prestasi 

pelajar secara menyeluruh dan membolehkan mereka mendapat akses kepada 

pendidikan berkualiti (Rancangan Malaysia Ke-10). Namun dalam usaha KPM 

memperkasakan pendidikan negara, masih terdapat segelintir pelajar yang 

ketinggalan dalam pendidikan. Rozlan (2009), yang memetik laporan United 

Nation Development Programme 2007/2008 bahawa kadar celik huruf di 

Malaysia ialah 88.7% dan berada pada tangga ke-94 daripada 178 buah negara di 

dunia. Ketidakupayaan pelajar-pelajar dalam menguasai kemahiran membaca 

akan menyumbang kepada masalah keciciran (Unit Rendah, Bahagian Sekolah, 

KPM 2006). Selain itu, jika angka ini dibiarkan tanpa ditangani segera maka 

perkara ini akan mengundang masalah yang lebih besar lagi iaitu mereka sukar 

untuk mengikuti dan meneruskan pendidikan di peringkat menengah (Isahak 

2005). 

Menurut Syed Abu Bakar (1977), pendidikan pemulihan adalah untuk 

kanak-kanak yang tidak kelihatan cacat tetapi mengalami kesulitan memperolehi 

kemahiran asas membaca, menulis dan mengira. Menurut M.F Clough (tiada 

tarikh) pelajar yang kurang taakul, kurang berkemampuan membuat sesuatu 

keputusan atau kesimpulan dan kurang memahami tentang perkara-perkara 

abstrak. Manakala pendapat AE Tansley & R. Culliford (tiada tarikh) berpendapat 

pelajar pemulihan khas adalah pelajar yang mempunyai intelek dan kecerdasan 

yang rendah dan juga kurang berkebolehan menerima pendidikan biasa. Kajian ini 

dijalankan adalah untuk membantu pelajar pemulihan khas agar tidak tercicir 

dalam arus pembelajaran. Menurut Sharifah Alwiah Alsagoff, Ishak Harun dan 

Koh Boh Boon (1983), pemulihan khas boleh ditakrifkan sebagai satu tindakan 

khusus yang diambil untuk mengatasi keperluan pendidikan pelajar yang 

mengalami kesukaran dari segi pembelajaran dalam darjah khas di sekolah biasa. 

Di pusat khusus yang dihadiri oleh pelajar secara sambilan, dalam kumpulan yang 

diasingkan daripada sekolah biasa dan dalam darjah untuk pengajaran khusus oleh 

guru pemulihan. 

Pembangunan koswer ini, merupakan salah satu BBM guru dalam PdP. Ia 

dapat membantu guru menerangkan mengenai nombor-nombor agar murid dapat 

mengenal nombor dan dapat menguasai salah satu daripada 3M iaitu mengira. 

Dapatan kajian Abdul Rahim Razalli, Noor Aini Ahmad & Kamaliah Ahmad 

(2005), menunjukkan bahawa teknologi komputer mampu membantu murid-

murid khas, terutamanya murid yang bermasalah tingkah laku dan bermasalah 

pembelajaran, mempelajari dan menguasai kemahiran membaca, menulis dan 

mengira. Guru menggunakan koswer sebagai salah satu BBM untuk memudahkan 

murid memahami pelajaran yang diajar. Menurut Tan Ai Goh (1998) (dalam 

Baharom Mohamad, 2011) penggunaan komputer dalam PdP bukan sahaja 

membantu guru mencapai objektif pedagoginya, malah ia memberi peluang 

kepada pelajar untuk mencuba cara pembelajaran yang baru.  

Mengikut panduan Am KBSR (1982), pemulihan khas dalam KSSR ialah 

proses PdP yang khusus untuk murid-murid yang menghadapi masalah atau 



 

 
 

kesukaran belajar dalam menguasai satu-satu kemahiran membaca, menulis dan 

mengira. Bagi Naffi Mat  (2006), pemulihan khas ialah satu rancangan khas bagi 

membantu dan memulih murid-murid yang menghadapi masalah atau kesukaran 

pembelajaran yang dikenal pasti oleh guru. Murid-murid yang tidak menguasai 

3M dibantu melalui aktiviti pemulihan dalam kelas. Fokus ke arah membasmi 

masalah 3M ini turut termaktub di dalam Teras Ketiga: Memperkasakan Sekolah 

Kebangsaan dan Teras Keempat: Merapatkan Jurang Pendidikan; dalam Pelan 

Induk Pembangunan Pendidikan (PIPP) 2006–2010. Melalui kedua-dua teras ini, 

beberapa pelan tindakan dirancang untuk memastikan murid-murid menguasai 

kemahiran asas 3M pada tahap 1. Kementerian Pelajaran Malaysia telah 

memperkasakan Program Pemulihan Khas dengan menaik taraf kelas Pemulihan 

Khas dan menyediakan Guru Pemulihan terlatih yang mencukupi termasuk di 

Sekolah Kurang Murid (SKM). 

Menurut Jamilah Ahmad (1999) (dalam Sumiyati Abdul Halim Jikem, 

2009), program pemulihan dijalankan adalah untuk menampung keperluan murid-

murid di dalam kelas biasa yang menghadapi masalah-masalah seperti berikut:- 

i. Masalah pembelajaran akibat 

 Ketidaksuaian bahan dan teknik pengajaran guru; 

 Sering tidak hadir ke sekolah; 

 Cuai menjalankan aktiviti-aktiviti pembelajaran; 

 Leka dan lambat 

ii. Masalah-masalah yang menghalang pembelajaran seperti 

 Masalah peribadi; 

 Masalah psikologi; 

 Kurang kecerdasan iaitu lambat berfikir dan bertindak, cepat lupa, 

sukar memahami dan lemah pengamatan. 

 

Selain itu juga, menurut Jamilah Ahmad (1999) (dalam Sumiyati Abdul 

Halim Jikem, 2009), menyatakan bahawa murid-murid lemah dalam pembelajaran 

mempunyai ciri-ciri seperti berikut: 

i. Lambat menguasai sesuatu kemahiran yang diajar sama ada kemahiran 

lisan, bacaan mahupun penulisan; 

ii. Lemah untuk mengubah alih pengetahuan kepada pelbagai situasi 

pembelajaran; 

iii. Lambat memastikan sesuatu perkataan sama ada dari segi sebutan 

mahupun maknanya; 

iv. Lambat membentuk konsep; 

v. Kerap kali lupa akan perkara-perkara yang telah diajar; 

vi. Tidak menunjukkan minat kepada aktiviti-aktiviti pembelajaran; 

vii. Lemah pengamatan, penglihatan dan pendengaran; 

viii. Suka bersendirian, mempunyai konsep yang negatif; 

ix. Selalu ponteng dan mempunyai masalah tingkah laku; dan 

x. Pendiam, malu dan sukar untuk bertindak balas. 


